
Tacaíochtaí do dhaoine faoi mhíchumas ón 

Roinn Cultúir, Cumarsáide agus Spóirt  

Tá an Roinn Cultúir, Cumarsáide agus Spóirt, i gcomhar leis an Aire 

Patrick O’Donovan TD, agus leis an Aire Stáit Charlie McConalogue TD, 

tiomanta, le tacaíocht ó Ghníomhaireachtaí/Chomhlachtaí faoina cúram, 

do raon leathan agus éagsúil tacaíochtaí a sholáthar do dhaoine faoi 

mhíchumas ar fud na n-earnálacha éagsúla laistigh den Chultúr, den 

Chumarsáid agus den Spórt. 

Cuireann an Roinn Cultúir, Cumarsáide agus Spóirt réimse leathan 

tacaíochtaí agus gníomhaíochtaí ar fáil do dhaoine faoi mhíchumas ar 

fud na dtrí Earnáil. Tá na tacaíochtaí seo beartaithe chun daoine faoi 

mhíchumas a chumasú chun saol neamhspleách a chaitheamh agus 

páirt ghníomhach a ghlacadh sa tsochaí. Tá cuid de na tacaíochtaí seo 

leagtha amach thíos. 

Cultúr & Ealaíona 

Cuireann an Roinn réimse tionscnamh ar fáil laistigh den Rannán Cultúir 

& Ealaíon chun tacú le healaíontóirí, lena n-áirítear iad siúd faoi 

mhíchumas.  

 

Ioncam Bunúsach do na hEalaíona  

 Is féidir leis an scéim phíolótach Ioncam Bunúsach do na hEalaíona 

cabhrú le healaíontóirí agus le hoibrithe ealaíon cruthaitheacha, lena n-

áirítear iad siúd faoi mhíchumas, bacainní sa mhargadh saothair a shárú 

trí chleachtas cruthaitheach féinchothaitheach a chruthú, ag feidhmiú ar 

bhonn féinfhostaithe.  Tá síneadh curtha leis an scéim phíolótach go dtí 

Feabhra 2026, chun go ndéanfar meastóireacht iomlán ar an scéim 

phíolótach agus chun am a thabhairt do rannpháirtíocht le 

geallsealbhóirí. Má leathnaítear í, tá an cumas ag an scéim tacú le líon 

níos mó ealaíontóirí faoi mhíchumas ina gcleachtas.  

 

An Chomhairle Ealaíon  

 Mhaoinigh Comhairle Taighde na hÉireann agus an Chomhairle Ealaíon 

tionscadal taighde chun scrúdú a dhéanamh ar thaithí ealaíontóirí faoi 

mhíchumas a fhaigheann íocaíochtaí cosanta sóisialta, agus rinne siad 

comparáid idir a dtaithí agus taithí ealaíontóirí faoi mhíchumas a 

fhaigheann an tIoncam Bunúsach do na hEalaíona. Foilsíodh an 

tuarascáil,  Artists at the Intersection of Work and Welfare: Low-Income 

Disabled Artists’ Navigation of Welfare and Working Lives, i mí na 

Bealtaine 2025 agus is féidir í a fháil anseo.  

 

Geilleagar Oíche 

Mhol an Tascfhórsa um Gheilleagar na hOíche (NTE), a bhunaigh an 

Roinn, go raibh gá le hEarnáil an NTE dul i dteagmháil le 

gníomhaireachtaí ábhartha chun tionscnaimh oiliúna inrochtaineachta 

agus ardú feasachta a cheapadh agus a chur i bhfeidhm, lena n-áirítear 

breathnú ar bhearta praiticiúla a fhorbairt chun tacú le healaíontóirí atá 

ag obair san NTE, daoine atá ag obair agus ag baint taitnimh as an NTE 

agus ionaid ar mian leo timpeallacht NTE níos cuimsithí a sholáthar.  

Chun dul chun cinn a dhéanamh i gcúrsaí, chuaigh an Roinn i 

gcomhairle le raon Grúpaí Abhcóideachta Míchumais agus NTE, le 

Páirtithe Leasmhara, leis an Údarás Náisiúnta Míchumais (NDA), agus 

leis an Roinn Leanaí, Míchumais agus Comhionannais (DCDE), agus 

d’iarr sí comhairle uathu, chun a chinneadh ar an mbealach is fearr ba 

chóir don Roinn dul ar aghaidh. 

Choimisiúnaigh an Roinn suirbhé in 2024 chun scrúdú a dhéanamh ar 

na saincheisteanna a bhíonn ag pátrúin agus ealaíontóirí faoi 

https://artscouncil.ie/research-and-reports/artists-at-the-intersection-of-work-and-welfare/

mhíchumas agus iad ag dul amach san oíche agus ag gabháil do 

ghníomhaíochtaí cultúrtha.  Dhún an suirbhé i mí an Mheithimh 2024 le 

haghaidh aighneachtaí agus fuarthas beagán os cionn 300 freagra 

aonair.  Áiríodh leis seo 35 freagra ar leith ó eagraíochtaí a dhéanann 

ionadaíocht ar dhaoine faoi mhíchumas. 

Tá sé beartaithe ag an Roinn an tuarascáil suirbhé a fhoilsiú, mar aon le 

sraith gníomhartha praiticiúla. Tá obair ar siúl sa réimse seo agus 

leanfaidh an Roinn ag obair leis an nGrúpa Cur Chun Feidhme don 

Gheilleagar Oíche, le heagraíochtaí ionadaíocha do dhaoine faoi 

mhíchumas agus le geallsealbhóirí tábhachtacha eile chun saol oíche 

níos éagsúla, níos cuimsithí agus níos tarraingtí a chinntiú do chách. 

 

Clár Éire Ildánach  

Tá sé mar aidhm ag Plean na hÓige Cruthaithí 2023 – 2027 (CYP) níos 

mó deiseanna a chur ar fáil do gach duine ó bhreith go 24 bliana d’aois 

chun páirt a ghlacadh go cruthaitheach i ngach gné dá saol.  Díríonn 

tionscnaimh amhail Comhpháirtíochtaí Áitiúla don Óige Cruthaitheach 

agus Ciste Cothaithe na hÓige Cruthaithí ar thacaíocht a chinntiú go 

mbíonn rochtain ag leanaí agus daoine óga ar rannpháirtíocht 

chruthaitheach, lena n-áirítear iad siúd faoi mhíchumas.  

Dheonaigh an Ciste píolótach um Chothú na nÓg Cruthaitheach 2023-

2025 os cionn €700,000 do naoi dtionscadal chun dul i ngleic le grúpaí 

sonracha de leanaí agus daoine óga nach gcloistear go minic i 

gcruthaitheacht ina bhfuil a nglór lárnach. Áiríodh leis seo Tionscadal 

Damhsa Glór le Traces Dance Ensemble agus Craobh Phort Láirge de 

chuid Down Syndrome Ireland, ag obair le damhsóirí óga faoi 

mhíchumas ar léirithe agus ar thaispeántas. Tá an scéim á measúnú 

faoi láthair. 

Is é Cruinniú na nÓg an lá náisiúnta don chruthaitheacht shaor do 

pháistí agus daoine óga faoi aois 18. Is í Éire an chéad tír, agus an t-aon 

tír, ar domhan a bhfuil lá den sórt sin aici. Tá sé ar cheann de na 

príomhghníomhartha a bhfuil gealltanas tugtha dóibh sa Phlean Óige 

Cruthaithí agus a sheachadtar i gcomhpháirtíocht le 31 Foireann Cultúir 

agus Cruthaitheachta de chuid údaráis áitiúil.  Déantar ceiliúradh 

bliantúil air, agus tugtar cuireadh do dhaoine óga de gach cumas páirt a 

ghlacadh i gclár gníomhaíochtaí cruthaitheacha saor in aisce, a gcuid 

scileanna cruthaitheacha a léiriú, gníomhaíocht chruthaitheach nua a 

thriail, agus thar aon rud eile, spraoi a bheith acu. 

Faoin gcolún Sláinte & Folláine Chruthaitheach, tá Éire Chruthaitheach 

ag tacú leis an HSE agus Réalta chun soláthar cruthaitheachta agus 

ealaíon i Seirbhísí do Dhaoine Scothaosta agus Míchumas a neartú trí 

acmhainní atá faoi stiúir an úsáideora a fhorbairt agus a ghníomhachtú. 

Cuirfear tuarascáil ar fáil ina sainaithneofar na samhlacha dea-

chleachtais sna Seirbhísí Míchumais. Táthar ag fiosrú go gníomhach 

deiseanna do dhaoine faoi mhíchumas páirt a ghlacadh i 

ngníomhaíochtaí cruthaitheacha, mar rannpháirtithe agus mar 

chleachtóirí araon, mar chuid den obair leanúnach seo. 

Cumarsáid & Meáin Chumarsáide 

Tacaíonn an Roinn le roinnt tionscnamh a chur i gcrích laistigh den 

Rannán Cumarsáide a bhfuil tionchar fíor agus dearfach acu ar shaol 

daoine faoi mhíchumas.  

 

Téacs Fíor-ama  

Is ceanglas de chuid Acht Inrochtaineachta na hEorpa (Treoir EAA 

2019/882/AE) é Téacs Fíor-Ama (RTT) agus tacaíonn an tSeirbhís 

Freagartha Glaonna Éigeandála (ECAS) atá ann cheana leis anois. 

Cuirfidh RTT ar chumas idirghníomhaíocht, léirmhíniú agus réamh-

mheas níos fearr a bheith ann idir an glaoiteoir agus oibreoir an ECAS. 

Meastar gur feabhsú ar an tseirbhís théacsbhunaithe reatha é RTT a 

ligeann don fhaighteoir (an ECAS) a fheiceáil láithreach cad atá á 

chlóscríobh ag an seoltóir carachtar ar charachtar. Bíonn cainéal fuaime 

i nglaonna RTT ó ghléasanna ag an am céanna.  

Is féidir cumarsáid RTT a mheas mar chomhrá gutha i bhformáid 

clóscríofa. Ceadaíonn sé cumarsáid téacs láithreach le 

hidirghníomhaíocht fíor-ama idir úsáideoirí agus an ECAS.  D’oibrigh an 

Roinn, ECAS, ComReg agus Vodafone go dlúth le chéile chun an ghné 

seo a sheachadadh sé mhí roimh an sceideal.  Tá RTT ar fáil faoi láthair 

ar líonraí Vodafone agus Three ar ghléasanna teoranta, lena n-áirítear 

Apple agus roinnt gléasanna Samsung.  Thug Vodafone treoracha 

maidir le conas RTT a chasadh air ar ghléasanna Android agus iPhone 

araon. 

 

Rialacha Rochtana 

Tá Coimisiún na Meán (CnM) freagrach as monatóireacht agus 

forfheidhmiú chomhlíonadh craoltóirí agus soláthraithe físe ar éileamh, 

lena n-áirítear ár soláthraithe meán seirbhíse poiblí, le hoibleagáidí i 

ndáil le soláthar seirbhísí rochtana, amhail fotheidealú agus teanga agus 

cur síos fuaime, i gcomhréir leis na hAchtanna um Rialáil Craolacháin 

agus Meán Eile 2009 agus 2022. 

Leis an Acht Eorpach um Inrochtaineacht (EAA), a tháinig i bhfeidhm an 

28 Meitheamh 2025, síntear oibleagáidí inrochtaineachta chuig seirbhísí 

a sholáthraíonn rochtain ar sheirbhísí meán closamhairc, amhail 

teilifíseáin chliste. Leithdháil an Roinn maoiniú ón Státchiste do 2025 

chun go mbeidh Coimisiún na Meán in ann a fheidhmeanna nua 

monatóireachta agus forfheidhmithe a dhéanamh i ndáil leis an réimse 

rialála seo. 

Straitéis Inscne, Comhionannais, Éagsúlachta, Cuimsithe (GEDI)  

Ar an 3 Iúil 2024, de bhun mholtaí an Choimisiúin um Thodhchaí na 

Meán, d’fhoilsigh Coimisiún na Meán Straitéis GEDI, a bhfuil sé mar 

aidhm aici cuimsiú níos mó agus éagsúlacht níos mó a éascú laistigh 

d’earnálacha léiriúcháin na meán fuaime agus closamhairc. Cuireann 

piléir na straitéise breithnithe GEDI chun cinn laistigh d’ionaid oibre agus 

cultúir sna meáin, chomh maith le i dtéarmaí ionadaíochta agus ábhair, 

rannpháirtíochta, agus forbairt foirne agus rochtain ar an earnáil.  

Mar aon leis na rialacha rochtana, tá Straitéis GEDI ag cur leis an aidhm 

reachtúil leathan atá ag Coimisiún na Meán chun a chinntiú go bhfuil 

seirbhísí craolacháin agus seirbhísí ar éileamh oscailte, cuimsitheach 

agus ilchineálach, agus go bhfreastalaíonn beartais Choimisiún na Meán 

i ndáil leis na seirbhísí sin ar an mbealach is fearr ar riachtanais mhuintir 

oileán na hÉireann, agus aird á tabhairt, maidir le daoine faoi 

mhíchumas, ar a riachtanais maidir le hinrochtaineacht ar na seirbhísí 

sin.  

Spórt 

Tá réimse tionscnamh cuimsitheach spóirt agus gníomhaíochta coirp 

forbartha faoi Rannán Spóirt na Roinne Cultúir, Cumarsáide agus Spóirt. 

A bhuí leis an méadú ar an maoiniú a fuarthas don spórt i mBuiséad 

2025, bhí Spórt Éireann in ann Ceannaire Míchumais sa Spórt a 

cheapadh i mí Feabhra na bliana seo. Chomhlíon cruthú an phoist 

gníomh a leagadh amach i bPlean Gníomhaíochta Spóirt 2024-2027 

agus i Ráiteas agus Tiomantas Spórt Éireann chun Gníomhaíochta i 

Spórt Míchumais araon. Léiríodh é seo ina dhiaidh sin sa Chlár an 

Rialtais 

Cumann Spóirt na gCathaoireacha Rothaí 

Chomhoibrigh Comhpháirtíocht Spóirt Luimnigh le Cumann 

Cathaoireacha Rothaí na hÉireann maidir le club spóirt nua a chruthú i 

gceantar Luimnigh, Cumann Spóirt na gCathaoireacha Rothaí. 

 

Maoiniú Gealltanais  

Tá an Roinn tiomanta do raon leathan deiseanna infheistíochta agus 

maoinithe le haghaidh áiseanna, trealaimh, Spórt Ardfheidhmíochta 

agus Spórt Parailimpeach.  

 

An Clár um Chaipiteal agus Trealamh Spóirt 

Áirítear sa Chlár Caipitil agus Trealaimh Spóirt (SCEP) critéir shonracha 

a spreagann iarratais a fheabhsaíonn inrochtaineacht agus cuimsiú agus 

tá tacaíocht tugtha ag go leor deontas le déanaí do threalamh 

giomnáisiam cuimsitheach, d’áiseanna athraithe atá inrochtana do 

chathaoireacha rothaí agus do spásanna atá cairdiúil do chéadfaigh.  

 

Cluichí Parailimpeacha Éireann agus Comhlachtaí Rialaithe 

Náisiúnta 

Tá an Roinn tiomanta d’infheistíocht leanúnach i gCluichí 

Parailimpeacha Éireann agus i gComhlachtaí Rialaithe Náisiúnta 

(NGBanna), lena n-áirítear tacaíochtaí maoinithe do chosáin forbartha 

lúthchleasaithe, cóitseáil, agus tacaíocht aicmithe do lúthchleasaithe 

ardfheidhmíochta faoi mhíchumas; 

Déantar uasghráduithe spriocdhírithe ar an mbonneagar freisin chun 

inrochtaineacht a chinntiú ag ionaid oiliúna agus ag ionaid chomórtais. 

Meán Fómhair, 2025. 

